
Монгол Улсын Их Хурлын 2022 оны намрын ээлжит чуулганы 

Төсвийн байнгын хорооны 11 дүгээр сарын 30-ны өдөр

 /Лхагва гараг/-ийн хуралдааны товч тэмдэглэл


Төсвийн байнгын хорооны дарга Г.Тэмүүлэн ирц, хэлэлцэх асуудлын дарааллыг танилцуулж, хуралдааныг даргалав. 

Хуралдаанд ирвэл зохих 19 гишүүнээс 10 гишүүн хүрэлцэн ирж, 52.6 хувийн ирцтэйгээр хуралдаан 11 цаг 13 минутад Төрийн ордны “Жанжин Д.Сүхбаатар” танхимд эхлэв. 

Томилолттой: Ц.Анандбазар, Ц.Даваасүрэн, Б.Жавхлан, Б.Пүрэвдорж, Ч.Хүрэлбаатар;

Чөлөөтэй: С.Ганбаатар.


Нэг.Монгол Улс, Азийн дэд бүтцийн хөрөнгө оруулалтын банк хоорондын Зээлийн хэлэлцээр /Мөчлөг сөрсөн бодлогын арга хэмжээг дэмжих хөтөлбөр/-ийн төсөл /Засгийн газар 2022.11.07-ны өдөр ирүүлсэн, зөвшилцөх, санал, дүгнэлтээ Аюулгүй байдал, гадаад бодлогын байнгын хороонд хүргүүлнэ/

Хэлэлцэж буй асуудалтай холбогдуулан Сангийн яамны Санхүүгийн бодлогын газрын дарга Б.Сүх-Очир, мөн яамны Өрийн удирдлагын хэлтсийн дарга Б.Одонтуяа, Эдийн засаг, хөгжлийн яамны Төлбөрийн тэнцлийн хэлтсийн дарга Б.Мөнх-Эрдэнэ, Хөдөлмөр, нийгмийн хамгааллын яамны Бодлого, төлөвлөлтийн газрын Мэдээллийн технологи, статистикийн хэлтсийн дарга Б.Даваа-Эрдэнэ  нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Төсвийн байнгын хороо хариуцсан ахлах зөвлөх Э.Алтанзул, референт Г.Нарантуяа нар байлцав.


Зөвшилцөх тухай асуудлын талаар Эрчим хүчний сайд Б.Чойжилсүрэн танилцуулав.

Танилцуулгатай холбогдуулан Улсын Их Хурлын гишүүдээс асуулт, санал гараагүй болно.


Г.Тэмүүлэн: Монгол Улс, Азийн дэд бүтцийн хөрөнгө оруулалтын банк хоорондын Зээлийн хэлэлцээр /Мөчлөг сөрсөн бодлогын арга хэмжээг дэмжих хөтөлбөр/-ийн төслийг зөвшилцөхийг дэмжье гэсэн санал хураалт явуулъя.

Зөвшөөрсөн:
  6
Татгалзсан:

  5
Бүгд:


11
54.5 хувийн саналаар дэмжигдлээ. 
Байнгын хорооноос гарах санал, дүгнэлтийг Улсын Их Хурлын гишүүн Х.Баделхан Аюулгүй байдал, гадаад бодлогын байнгын хорооны хуралдаанд танилцуулахаар тогтов. 
 
Уг асуудлыг 11 цаг 22 минутад хэлэлцэж дуусав.
Улсын Их Хурлын гишүүн Х.Булгантуяа 11 цаг 31 минутаас хуралдааныг даргалав.

Хоёр.Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төсөл /Улсын Их Хурлын гишүүн Г.Тэмүүлэн нарын 3 гишүүн 2022.11.17-ны өдөр өргөн мэдүүлсэн, хэлэлцэх эсэх/
Хэлэлцэж буй асуудалтай холбогдуулан Санхүүгийн зохицуулах хорооны Даатгалын газрын дарга З.Батболд, мөн хорооны Орон тооны гишүүн, дэд дарга Н.Хүдэрчулуун, Монголын даатгалын холбооны гүйцэтгэх захирал Ж.Батжаргал, мөн холбооны Удирдах зөвлөлийн гишүүн Б.Батзул, Монголын эрчим хүчний барилга засварын холбоо болон Монголын үндэсний барилгын ассоциацийн удирдах зөвлөлийн гишүүн М.Батболд, “Үндэсний давхар даатгал” ХК-ийн гүйцэтгэх захирал Б.Жавхлант нар оролцов.

Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Төсвийн байнгын хороо хариуцсан ахлах зөвлөх Э.Алтанзул, референт Г.Нарантуяа нар байлцав.

Төслийн үзэл баримтлалын талаар илтгэлийг хууль санаачлагч, Улсын Их Хурлын гишүүн Г.Тэмүүлэн танилцуулав.

Илтгэлтэй холбогдуулан Улсын Их Хурлын гишүүн Х.Баделхан, Ж.Батжаргал нарын тавьсан асуултад Монголын даатгалын холбооны гүйцэтгэх захирал Ж.Батжаргал, мөн холбооны Удирдах зөвлөлийн гишүүн Б.Батзул, Санхүүгийн зохицуулах хорооны Даатгалын газрын дарга З.Батболд нар хариулж, тайлбар хийв.
Улсын Их Хурлын гишүүн Г.Амартүвшин, Ж.Батжаргал нар үг хэлэв.

Х.Булгантуяа: Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төслийн үзэл баримтлалыг дэмжиж, чуулганы нэгдсэн хуралдаанд оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
  6
Татгалзсан:

  5
Бүгд:


11
54.5 хувийн саналаар дэмжигдлээ. 
Байнгын хорооноос гарах санал, дүгнэлтийг Улсын Их Хурлын гишүүн Ж.Батжаргал Улсын Их Хурлын чуулганы нэгдсэн хуралдаанд танилцуулахаар тогтов. 
Байнгын хорооны хуралдаанаар 2 асуудал хэлэлцэв.

Хуралдаан 43 минут үргэлжилж, 19 гишүүнээс 13 гишүүн хүрэлцэн ирж, 68.4 хувийн ирцтэйгээр 11 цаг 56 минутад өндөрлөв.

Тэмдэглэлтэй танилцсан:

ТӨСВИЙН БАЙНГЫН 

ХОРООНЫ ДАРГА





Г.ТЭМҮҮЛЭН


 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.ОЮУНГЭРЭЛ
МОНГОЛ УЛСЫН ИХ ХУРЛЫН 2022 ОНЫ НАМРЫН ЭЭЛЖИТ ЧУУЛГАНЫ

ТӨСВИЙН БАЙНГЫН ХОРООНЫ 11 ДҮГЭЭР САРЫН 30-НЫ ӨДӨР 

/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Г.Тэмүүлэн: Байнгын хорооны гишүүддээ энэ өдрийн мэндийг хүргэе. 
Юуны өмнө та бүхэнд Байнгын хорооны хуралдаанд оролцож байгаа гишүүдийг танилцуулъя. 
Өнөөдрийн хуралдааны ирцэд миний бие Тэмүүлэн, Ганибалын Амартүвшин, Хавдисламын Баделхан, Жигжидийн Батжаргал, Жамбын Батсуурь, Лхагвын Мөнхбаатар, Шатарбалын Раднаасэд, Цэндийн Сандаг-Очир, Дуламдоржийн Тогтохсүрэн, Баттогтохын Чойжилсүрэн нар хүрэлцэн ирснээр өнөөдрийн Байнгын хорооны ирц бүрдсэн байна. 
Ингээд 2022 оны 11 дүгээр сарын 30-ны өдрийн хуралдаан нээснийг мэдэгдье. 
Та бүхэнд Байнгын хорооны хуралдаанаар хэлэлцэх асуудлыг танилцуулъя.

2 асуудал байгаа.

1 дүгээр асуудал нь Монгол Улс, Азийн дэд бүтцийн хөрөнгө оруулалтын банк хоорондын зээлийн хэлэлцээр, мөчлөг сөрсөн бодлогын арга хэмжээг дэмжих хөтөлбөрийн төсөл буюу ЗГ 2022 оны 11 дүгээр сарын 07-ны өдөр ирүүлсэн, зөвшилцөх ийм асуудал байгаа. Ингээд манай байнгын хорооноос санал, дүгнэлт гаргаж Аюулгүй байдал, гадаад бодлогын байнгын хороонд хүргүүлэхээр асуудал байна. 
2 дугаар асуудал нь, Төрийн болон орон дахин өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төсөл байгаад байгаа. 

Ингээд хэлэлцэх асуудалтай холбогдуулж асуулт асууж, санал гаргах гишүүд байна уу, алга байна.

Ингээд хэлэлцэх асуудалд орцгооё.

1 дүгээр асуудал. 
Монгол Улс, Азийн дэд бүтцийн хөрөнгө оруулалтын банк хоорондын зээлийн хэлэлцээр. Мөчлөг сөрсөн бодлогын арга хэмжээг дэмжих хөтөлбөрийн төслийн зөвшилцөх асуудлыг хэлэлцэж эхэлье.

Ингээд Зээлийн хэлэлцээрийн төслийн талаарх танилцуулгыг Эрчим хүчний сайд Баттогтохын Чойжилсүрэн дарга танилцуулна.

Ажлын хэсгийг та бүхэндээ танилцуулъя. Ажлын хэсгийн бүрэлдэхүүнд Сангийн яамны Санхүүгийн бодлогын газрын дарга Батсүхийн Сүх-Очир, Сангийн яамны Өрийн удирдлагын хэлтсийн дарга Байгалмаагийн Одонтуяа, Эдийн засаг, хөгжлийн яамны Төлбөрийн тэнцлийн хэлтсийн дарга Батхишигийн Мөнх-Эрдэнэ, НХХЯ-ны Бодлого төлөвлөлтийн газар, Мэдээллийн технологийн статистик хэлтсийн дарга Батбаярын Даваа-Эрдэнэ, НХХЯ-ны Бодлого төлөвлөлтийн газрын ахлах шинжээч Доржсүрэнгийн Гэрэлтуяа.

Ингээд зээлийн хэлэлцээрийн танилцуулгыг Зээлийн хэлэлцээрийн төслийн танилцуулгыг Эрчим хүчний сайд Баттогтохын Чойжилсүрэн дарга танилцуулна. Микрофоныг өгье.

Б.Чойжилсүрэн: Эрхэм Байнгын хорооны дарга, гишүүд ээ, Та бүхэнд энэ өдрийн амар амгаланг айлтгая.

Монгол Улс, Азийн дэд бүтцийн хөрөнгө оруулалтын банктай хамтран мөчлөг сөрсөн бодлогын арга хэмжээг дэмжих хөтөлбөрийг хэрэгжүүлэхээр ажиллаж байна. БНХАУ-ын баримталж тэг ковид бодлогын улмаас тогтоосон хилийн хязгаарлалт болон ОХУ, Украйн улсуудын хямралт нөхцөл байдлаас шалтгаалан хүнс, эрчим хүчний үнэ огцом нэмэгдэж, нийлүүлэлтийн сүлжээний таслалыг бий болгосон. Түүнчлэн инфляцын түвшин өсөж, гадаад худалдаа, төлбөрийн тэнцлийн хямрал улс орнуудын эдийн засагт хүндрэл учруулж байна. Сүүлийн 40 жилд тохиолдоогүй өндөр инфляцын түвшинг тогтворжуулахаар улс орнууд Төв банкны бодлогын хүүгээ чангаруулж, АНУ-ын Холбооны нөөцийн сан бодлогын хүүг 2022 оны 9 сард 5 удаа эрс нэмэгдүүлсэн нь америк долларын ханшийг голлох валютуудын эсрэг 15 орчим хувь өсгөн хөгжиж буй орнуудад өрийн болон валютын ханшийн дарамтыг нэмэгдүүллээ.

Геополитикийн хурцадмал байдал болон гадаад орчны нөхцөл байдлаас шалтгаалан Монгол Улсын төлбөрийн тэнцлийн алдагдал 2022 оны 9 дүгээр сарын байдлаар 1,4 тэрбум америк долларт хүрсэн бол гадаад гадаад валютын албан нөөц 2021 оны жилийн эцсийн үзүүлэлттэй харьцуулахад 1,5 тэрбум доллароор буурч, 2,8 тэрбум америк доллар болоод байна. Түүнчлэн 2022 оны 10 дугаар сарын байдлаар төсвийн тэнцвэржүүлсэн тэнцлийн алдагдал 1 их наяд 87 тэрбум төгрөг буюу ДНБ-ий 2 хувийн гүйцэтгэлтэй гарсан.

Монгол Улсын 2022 оны төсвийн тухай хуулиар энэ алдагдлыг 2,4 их наяд төгрөг буюу ДНБ-ий 5,1 хувиас хэтрэхгүй байхаар баталсан. Төсөв ийнхүү алдагдалтай батлагдсанаар төсвийн орлого, зарлагын зөрүүг ЗГ-ын өр үүсгэж санхүүжүүлэхээр төлөвлөж байна.
Иймд мөчлөг сурсан санхүүжилтийн бодлогын арга хэмжээг дэмжих хөтөлбөрийг хэрэгжүүлэхээр төлөвлөсөн. Энэхүү 100 сая америк доллартой тэнцэх мөчлөгт суурилсан санхүүжилтийн бодлогын арга хэмжээг дэмжих хөтөлбөрийн зээлийг авч ашиглахаар Азийн дэд бүтцийн хөрөнгө оруулалтын банктай зээлийн хэлэлцээрийг 2022 оны 9 дүгээр сарын 05-ны өдөр хийж, тус хөтөлбөрийн хүрээнд 100 сая америк доллартой тэнцэх зээл олгох асуудлыг тус банкны захирлуудын зөвлөл 2012 оны 9 дүгээр сарын 29-ний өдөр баталсан болно.

Олон улсын байгууллагууд дундаас бүс нутгийн үйл ажиллагаа явуулж байгаа Азийн дэд бүтцийн хөрөнгө оруулалтын банк, АХБ-нууд нь ОУВС-аас харьцангуй их хамаарал багатайгаар бие даасан шийдвэр гаргаж, хөтөлбөрийн зээл олгохоор ийнхүү шийдвэрлээд байна. 
Иймд юуны өмнө төлбөрийн тэнцлийг дэмжих, гадаад валютын албан нөөцийг нэмэгдүүлэхэд нэн шаардлагатай энэхүү үүсвэрийг оны өмнө яаралтай авч ашиглахаар төлөвлөн ажиллаж байна. Азийн дэд бүтцийн хөрөнгө оруулалтын банкнаас авч ашиглах 100 сая америк долларын зээлийн эх үүсвэр нь эхний 3 жил үндсэн төлбөрөөс чөлөөлөгдөж, 7 жилийн хугацаанд эргэн төлөгдөх нөхцөлтэй бөгөөд батлахад ойр санхүүжилтийн хүү буюу сопер хөвөгч хүү дээр нэмэх нь 0,81 хувийн нэмэгдэлтэй байна. 
Энэхүү Азийн дэд бүтцийн хөрөнгө оруулалтын банкны мөчлөг сөрсөн бодлогын арга хэмжээг дэмжих хөтөлбөрийн зээлийн хэлэлцээрийн Олон улсын гэрээний тухай хуулийн 8.1.2-т заасны дагуу УИХ-аар заавал соёрхон батлуулах шаардлагатай. Зээлийн хэлэлцээрт гарын үсэг зурах асуудлыг хэлэлцэн шийдвэрлэж өгнө үү. Анхаарал хандуулсанд баярлалаа.

Г.Тэмүүлэн: Чойжилсүрэн сайдад баярлалаа.

Ингээд зээлийн хэлэлцээрийн төсөлтэй холбогдуулан асуулт асуух гишүүд байна уу, алга байна.

Зээлийн хэлтсийн төсөлтэй холбогдуулан үг хэлэх гишүүд байна уу, алга байна.
Тэгвэл зээлийн хэлэлцээртэй холбогдуулж санал хураалтыг явуулж эхэлье. Гишүүд анхааралтай байгаарай.

Монгол Улс, Азийн дэд бүтцийн хөрөнгө оруулалтын банк хоорондын зээлийн хэлэлцээр мөчлөг сөрсөн бодлогын арга хэмжээг дэмжих хөтөлбөрийн төслийг зөвшилцөхийг дэмжье гэсэн томьёоллоор санал хураалтыг явуулъя. 
Нийт гишүүдийн 54,5 хувь буюу 11 гишүүн санал хураалтад оролцсоноос 6 гишүүн дэмжиж, зээлийн хэлэлцээрийн төслийг зөвшилцөхийг дэмжлээ.

Ингээд зээлийн хэлэлцээр, энэ төслийн талаарх Төсвийн байнгын хорооны санал, дүгнэлтийг Аюулгүй байдал, гадаад бодлогын байнгын хорооны хуралдаанд УИХ-ын гишүүн Хавдисламын Баделхан гишүүн танилцуулна.

Ингээд Монгол Улс, Азийн дэд бүтцийн хөрөнгө оруулалтын банк хоорондын Зээлийн хэлэлцээрийн төслийн зөвшилцөх асуудлыг хэлэлцэж дууслаа.

Дараагийн асуудалд орцгооё.

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төслийн хэлэлцэх эсэх хэлэлцүүлгийг хэлэлцэж эхэлье. 
Ингээд би бас энэ өөрөө хуулийн төслийг бас өөрөө санаачлагч өргөн барьсан байгаа. Тэгэхээр УИХ-ын гишүүнийхээ ёс зүйн дүрмийн хүрээнд бас энэ хурал даргалах үүргээ бас өөр гишүүнд шилжүүлэх нь зөв байх гэж бас бодож байна. Тэгээд өөрийн санаачилсан энэ хуулийн төслийг хэлэлцэх энэ хурлыг бас даргалах нь гишүүний ёс зүйн хувьд бас зохимжгүй ээ гэж бодож байдаг. Энэ үндсэн дээр Батжаргал гишүүнийг энэ хурлыг бас даргалахыг бас хүсэж байна. Ингээд хурал даргалах үүргээ шилжүүлж байна.

Батжаргал гишүүний карт нь бас техникийн саатлын улмаас ажиллахгүй байгаа учраас бас энэ хурал даргалах эрхийг миний бие Булгантуяа гишүүнд шилжүүлж байна. Тэгээд Булгантуяа гишүүнийг бас өнөөдөр энэ 2 дахь асуудлыг хэлэлцэж шийдвэрлэж өгөхийг хүсье.

Х.Булгантуяа: Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт, өөрчлөлт оруулах тухай, хамт өргөн мэдүүлсэн Даатгалын тухай хуульд нэмэлт оруулах тухай хуулийн төслийн хэлэлцэх эсэх хэлэлцүүлгийг эхэлье. 
Төсөл санаачлагчдын илтгэлийг УИХ-ын гишүүн, Төсвийн байнгын хорооны дарга Ганзоригийн Тэмүүлэн танилцуулна. Тэмүүлэн гишүүний микрофоныг өгье.

Г.Тэмүүлэн: Та бүхэнд танилцуулгыг хийе. Байнгын хорооны эрхэм гишүүд ээ, Монгол Улсын санхүүгийн зах зээлийг эрүүлжүүлэх, санхүүгийн зах зээлд өрсөлдөөнийг бий болгох, улмаар иргэд болон ААН, хувийн хэвшлийн санхүүгийн ачаалал, зардлыг бууруулах, санхүүгийнхээ хүндрэл бэрхшээлийг хөнгөвчлөх үүднээс санхүүгийн зах зээлд даатгалын баталгааг шинээр нэвтрүүлэх эрх зүйн орчныг бүрдүүлэх зайлшгүй шаардлагатай байна. 
Өнөөдөр Монгол Улсад хүчин төгөлдөр мөрдөгдөж буй хууль тогтоомжийн дагуу аливаа санхүүгийн үйл ажиллагаанд ашиглагдах барьцаа баталгаа, урьдчилгаа төлбөр, батлан даалтыг зөвхөн банкны баталгаа, бонд, үнэт цаас хэлбэрээр хэрэгжүүлэхээр зохицуулсан байгаа нь санхүүгийн зах зээл, бусад төрлийн санхүүгийн бүтээгдэхүүн, үйлчилгээг шинээр нэвтрүүлэх боломжгүй байдлыг үүсгэж байна. Тухайлбал, Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд зааснаар аливаа тендерт оролцогч нь тендерийн баталгаа, гүйцэтгэлийн баталгаа, урьдчилгаа төлбөрийн баталгааг зөвхөн дан ганц банкны баталгаа байдлаар ирүүлэхээр тусгасан байгаа нь учир дутагдалтай байдаг. Улмаар энэхүү хуулийн хязгаарлагдмал зохицуулалтын дагуу ААНБ, хувийн хэвшлийнхэн ажил үйлчилгээнийхээ 5 хувьтай тэнцэх хэмжээний мөнгөн хөрөнгийг арилжааны банкнуудад дунджаар 2-3 жилийн хугацаанд хүүгүйгээр царцааж байршуулах, өөрийн гэх бүх хөрөнгөө банкны барьцаанд тавих зэрэг олон хүндрэлтэй асуудлыг үүсгэж байна. 
Мөн өнөөдөр ипотекийн зээлд хамрагдах хүсэлтэй, урьдчилгаа төлбөр дутаж буй иргэдэд ч гэсэн зөвхөн банкны шаардлага болох 30 хувийн урьдчилгаа төлбөрийг бүрдүүлэхээс өөр санхүүгийн арга хэрэгсэл, хямд эх үүсвэр байхгүй байгаа нь байртай болох гэсэн айл өрх бүрт санхүүгийн дарамт, ачаалал болж байгаа нь өнөөгийн санхүүгийн зах зээл дэх нийтлэг практик болж байна. 
Иймд дээр дурдсан үндсэн шаардлагыг харгалзан Төрийн болон орон нутгийн өмчийн хөрөнгөөр бараа, ажил, үйлчилгээ авах тухай хууль болон Даатгалын тухай хуульд нэмэлт оруулах тухай хуулийн төслийг боловсрууллаа. Ингэснээр банкнаас шаардах аливаа барьцаа, баталгаа, батлан даалт, урьдчилгаа төлбөрийн шаардлагыг орлох санхүүгийн үйлчилгээ, шинэ бүтээгдэхүүнийг бий болгох, даатгалын баталгааг санхүүгийн зах зээлд нэвтрүүлэх боломжтой болно. Өөрөөр хэлбэл, ААН, байгууллагууд хувийн хэвшлийнхэн хөрөнгө мөнгөө банканд 2-3 жилийн хугацаанд хүүгээр царцааж байршуулахгүй, хямд эх үүсвэрээр барьцаа баталгааны асуудлыг шийдвэрлэх, иргэд банкнаас шаардах байрны урьдчилгаа төлбөрийг даатгалын баталгаагаар буюу илүү хямд эх үүсвэрээр бүрдүүлэх боломж нөхцөл бүрдэх юм. 
Мөн санхүүгийн бодлогын хүрээнд Монголын санхүүгийн зах зээл илүү эрүүлжиж төрөлжих, банкнаас бусад санхүүгийн салбарыг дэмжих, санхүүгийн зах зээлд санхүүгийн шинэ үйлчилгээг бий болгох, хувийн хэвшлийн эргэлтийн хөрөнгө, мөнгөн урсгалыг нэмэгдүүлэх, улмаар иргэдэд ирэх санхүүгийн ачаалал, зардал буурах боломжтой болно гэж хууль санаачлагчийн зүгээс үзэж байгаа болно.

Байнгын хорооны эрхэм гишүүд ээ, Төрийн болон орон нутгийн өмчийн хөрөнгөөр ажил, үйлчилгээ худалдан авах тухай хууль болон Даатгалын тухай хуульд нэмэлт оруулах тухай хуулийн төслийг хэлэлцэн шийдвэрлэж өгөхийг хүсье. Баярлалаа. 
Х.Булгантуяа: Ажлын хэсгийн гишүүдийг танилцуулъя. 
Зоригтын Батболд СЗХ-ны Даатгалын газрын дарга, Нанжидын Хүдэрчулуун СЗХ-ны орон тооны гишүүн буюу дэд дарга, Жамсрангийн Батжаргал Монголын даатгалын холбооны гүйцэтгэх захирал, Баттөмөрийн Батзул Монголын даатгалын холбооны удирдах зөвлөлийн гишүүн, Махбалын Батболд Монгол эрчим хүчний барилга засварын холбоо болон Монголын үндэсний барилгын ассоциацийн удирдах зөвлөлийн гишүүн, Батмөнхийн Жавхлант Үндэсний давхар даатгал компанийн гүйцэтгэх захирал. Ажлын хэсгийн бүрэлдэхүүн ийм бүрэлдэхүүнтэй оролцож байгаа юм байна. 
Асуулт асуух гишүүдийн нэрсийг авъя. Батжаргал гишүүнээр тасаллаа. Баделхан гишүүний микрофоныг өгье.

Х.Баделхан: Баярлалаа. Хуулийн төслийг дэмжиж байгаа. Бас их чухал хуулийн төсөл санаачилга оруулсан байна. Ер нь Худалдан авах тухай хууль дээр бас энэ ААН-үүд дээр нэлээн хэд хэдэн хүндрэл байдаг л даа. Эхлээд тендер авахын тулд заавал баталгаа тавьдаг, дараа нь нөгөө ажлаа хүлээлгэж өгсний дараа 3 жилийн хугацаанд бас тодорхой хэмжээний барьцаа тавьж, бас барьцаа тавьдаг. Энэ бүх ажлууд ер нь тэр гүйцэтгэлийн баталгаа нь бүгд, ер нь ААН-үүдэд нэлээн хүндрэл учруулж байгаа. Ялангуяа шинээр хөл дээрээ босож байгаа ААН-үүдэд энэ маш их хүндрэлтэй. Тэгэхээр үүнийг даатгалаар зохион байгуулж байгаа юм байна. Тэгээд миний асуух асуулт энэ даатгалын сангийн эх үүсвэрийг хаанаас яаж бий болгож байгаа юм бэ, эх үүсвэрийг хаанаас бий болгож байгаа юм бэ? Даатгалын сангийн. Тэгэхээр ямар журмаар яаж тэр даатгалд хамаарах вэ гэсэн асуудлыг бас жаахан дэлгэрэнгүй ярьж өгөөч гэсэн асуулт байна.

Х.Булгантуяа: Хууль санаачлагч Тэмүүлэн гишүүн хариулах уу. Тэмүүлэн гишүүний микрофон.

Г.Тэмүүлэн: Баделхан гишүүний асуултад хариулъя. Тэгэхээр бид бүхний хувьд сая сүүлийн 1 жил гаруй хугацаанд энэ манай хувийн хэвшлийнхэн болоод тэр дундаа даатгалын салбарынхан, барилгын салбарынхан, хувийн хэвшлийн байгууллагуудтай бас хамтарч энэ хуулийн төслийн судалгааг хийсэн. Тэгэхээр үндсэндээ яг энэ тендерийн барьцаа баталгааны дарамт манай энэ хувийн хэвшлийнхэнд бас асар их байгаад байгаа. Тэр дундаа үндсэндээ бас нэг 3 төрлийн энэ тендерийн баталгааг гаргаж байгаа.

1 дүгээрт, тендерт оролцогч нь тендерийн баталгаа гэж гаргана, гүйцэтгэлийн баталгаа гэж гаргана, дараа нь урьдчилгаа төлбөрийн баталгаа гэж гаргана. Тэгэхээр эдгээр болгон дээр доод тал нь нэг, 5-аас юу гэдэг юм 10 хувийг нь ч гэдэг юм уу өөрсдийнхөө тухайн тэр ажил үйлчилгээтэй үйлчилгээний 5 хувьтай тэнцэх хэмжээний мөнгөн хөрөнгийг ингээд байршуулдаг. Эсвэл өөрсдийнхөө тодорхой өмч хөрөнгөө банканд барьцаалдаг, буцаагаад эргээгээд үйл ажиллагаа явуулахад шаардлагатай зээлийг банкнаас авдаг. Ингээд их олон, шат дамжлага ч гэдэг юм уу, нэг талдаа бас хөрөнгө мөнгө талаасаа санхүүжилт талаасаа асар их өндөр үнэтэй, ийм байдлаар бас үйл ажиллагаа явуулж байгаа. Тэгэхээр бид нар үүнийг нэг талдаа хөнгөвчлөх үүднээс энэ ААН-үүд илүү энэ хөрөнгө мөнгөө сул ашиглалтгүйгээр байршуулахаас илүү үйл ажиллагаанд зарцуулах боломжийг нь бүрдүүлж өгье. 

Дээрээс нь энэ хөрөнгө мөнгө хэмнэх ч гэдэг юм уу, цаг хугацаа хэмнэх энэ боломжийг бүрдүүлэхийн тулд хувийн хэвшлийнхний өөрсдийнх нь оролцоог оруулж өгье гэдэг асуудлыг тавьж байгаа. Одоогийн Тендерийн тухай хууль болоод хүчин төгөлдөр мөрдөгдөж байгаа хуулиар энэ санхүүгийн зах зээлийн санхүүгийн баталгааг зөвхөн банкны баталгаа эсвэл ЗГ-ын үнэт цаасыг л зөвшөөрч байгаа юм. Тэгэхээр бид нар үүнийг өөрчлөх, манай хувийн хэвшлийнхний шинээр оруулж ирэх шинэ бүтээгдэхүүн, шинэ үйлчилгээ нь энэ даатгалын баталгаа байгаа. Баталгааны даатгал гэж англиар хэлээр ярьдаг insurance guarantee гээд. Тэгэхээр энэ орж ирснээрээ нэг талдаа манай энэ даатгалын салбар маань хөгжинө. Залгуулаад илүү энэ тухайн энэ тендер дээр тэр чанаргүй ажил гүйцэтгэх ч гэдэг юм уу, бараа ажил үйлчилгээнийх нь хяналт сайжрах боломж бололцоо бүрдэж байгаа. Банкин дээр зөвхөн банк өөрөө өөрсдийнхөө барьцаа баталгаагаа л авчихдаг, түүнийгээ байршуулчихдаг. Даатгал дээр тухайн гүйцэтгэлийн хяналтыг бид нар цаг тухайд нь тавиад яваад байх, цаг хугацаанд нь шаардаад байх чанартай гүйцэтгэх энэ боломж бололцоо энг талдаа бүрдэнэ гэж харж байгаа юм. 
Баделхан гишүүний асуусан асуулт бол нэг талдаа энэ даатгалын хураамжтай холбоотой, үүнийг энэ эх үүсвэрийг нь хаанаас бүрдүүлэх, даатгалын нөөц сантай холбоотой асуудал байгаа. Тэгэхээр өнөөдөр бол нэг талдаа манайд 15 энэ ердийн даатгалын үйлчилгээ явуулдаг ААНБ байдаг. Эдгээр маань одоогийн байдлаар нөөц сан нэг 208 тэрбум төгрөг, нэмэлтээр өөрсдөө 320 тэрбумын санхүүжилтийг бүрдүүлэх боломжтой гэж байгаа. 
Мөн дээрээс нь томоохон юу гэдэг юм, бүтээн байгуулалтууд, төсөл хөтөлбөрүүд, гаднын зээл тусламжаар томоохон дэд бүтцийн хөрөнгө оруулалтуудыг хийхэд ч гэсэн эргээгээд олон улсын давхар даатгалыг өөрсөд дээрээ нэмж нэвтрүүлэх боломж бололцоотой байна гэж харж байгаа. 
Тэгэхээр энэ даатгалын хураамж гэдэг юм уу энэ үйлчилгээний хөлс хураамж магадгүй жишээ нь би жишээ болгож хэлж байгаа юм. Өнөөдөр магадгүй тэр тендерт оролцсон ажил үйлчилгээ гүйцэтгэж байгаа компани 100 сая төгрөг тухайн тэр банкны барьцаа баталгаа болгож 2-3 жилийн хугацаанд байршуулж байгаа бол түүнээс нь олон улсынхаа нийтлэг жишгээрээ, түүнээс нь даатгалын баталгааны хураамж магадгүй нэг 20-40 дахин бага байх болов уу гэсэн ийм ерөнхий тооцоолол гарч байгаа. 
Энэ хууль батлагдсанаар залгуулаад СЗХ дээр холбогдох журмууд дээр өөрчлөлт орно. Монголбанкны бас холбогдох журам дээр өөрчлөлт орно. Тодорхой энэ хураамж болоод үйлчилгээтэй холбоотой зохицуулалтын асуудлууд хийгдээд явна. Ямар ч бай ер нь иргэдэд илүү та магадгүй 250 сая төгрөгөө банканд байршуулах уу, эсвэл магадгүй нэг 10-15 сая төгрөгөө та даатгуулагч болоод эргээгээд тухайн байршуулж байсан мөнгөө үйлчилгээ … /минут дуусав/

Х.Булгантуяа: Батжаргал гишүүний микрофоныг өгье.

Ж.Батжаргал: Баярлалаа. Тэгэхээр энэ хуулийг үзэл баримтлалынх нь хувьд дэмжиж байгаа. Бид энэ барилгын салбарынхан гэдэг юм уу баялаг бүтээгчдийг дэмжих зорилгоор тендерийн баталгаа хийгээд гүйцэтгэлийн бид нарын ярьж заншсанаар чанарын баталгааны хувь хэмжээг бууруулаад, эрх зүйн шинэ орчин бүрдүүлсэн. Үүгээр би нэг 40 гаруй тэрбум төгрөг эхний ээлжид чөлөөлөгдсөн юм байна гэж ингэж ойлгосон. Энэ хүнд цаг үед бас нэлээн том боломж бий болгосон гэж ойлгож байгаа. 

Одоо энэ Тэмүүлэн гишүүн бид хоёрын өргөн барьсан энэ даатгалын баталгааны асуудлаар дамжиж бас энэ манай барилгын салбарынханд баялаг бүтээгч нарт нэлээн тийм том боломж бий болох юм гэж ингэж харж байна. Тэгэхдээ цаана нь нэг асуудал байгаа. Энэ баталгааны асуудлыг даатгалын эрхэлж байгаа байгууллага өөрийнхөө хөрөнгө гэдэг юм уу, активын хэдэн хувьд нь гаргах юм бэ, ер нь. Энэ ингээд энэ эрхийг нээгээд өгөхөөр зэрэг даатгалын байгууллагууд нэлээдгүй их хэмжээний баталгаа гаргах тухай асуудал яригдана. Тийм учраас энэ цаад балансжилтын нь асуудлыг ер нь яаж хэдүүлээ харах вэ? Эндээс өнөө эрсдэлгүй байх асуудал өөрөө гарч ирэх ёстой. Үүнийг ер нь юу гэж харж байна вэ гэж 1 ийм зүйл байна.

2 дахь зүйл, энэ даатгалын байгууллагуудтай холбогдох байгууллагуудын хоорондын мэдээлэл, солилцоо гэж ер нь ямар юм байх юм. Бид нар чанаргүй гэдэг юм уу, янз бүрийн байдлаар асуудалд хандаад байдаг компаниудыг хар жагсаалтад дотор оруулах тухай эд тэр ярьцгаагаад байдаг улсууд. Тэр өнөө хариуцлагагүй компаниудын мэдээлэл яаж энэ даатгалын байгууллага юман дээр очих ёстой юм бэ. Эргээд энэ даатгалын байгууллагаа өөрийг нь бас эрсдэлээс хамгаалах үүднээс энэ мэдээлэл солилцооных нь үйл явц ер нь яаж явна гэж төсөөлөгдөж байна вэ гэдэг ийм асуудал байна.

Ийм 2 асуудал дээр нэг тодотгол авчихмаар байна.

Х.Булгантуяа: Тэмүүлэн гишүүний микрофоныг өгье.

Г.Тэмүүлэн: Би ерөнхий нэг мэдээлэл өгчхөөд, тэгээд яг саяын детальны тэр хувь хэмжээтэй холбоотой асуудлууд дээр ч гэсэн манай энэ даатгалын холбооныхон маань бас СЗХ-ныхон нэмэлт мэдээлэл бас өгөөрэй.

Ерөнхийдөө саяын энэ үндсэн дээр яах вэ, бид нар эргээгээд энэ нэг санхүүгийн зах зээл дээр банк болоод даатгалын салбарын хооронд нэг талдаа бас нэг өрсөлдөөн бий болох, эрүүл, бас нэг талдаа энэ зөв тогтолцоо бий болох боломж бололцоо л байна гэж харж байгаа. Залгуулаад үүний бас нэг нэг том давуу тал нь ерөөсөө Монгол Улсын эдийн засаг өөрөө бас сүүлийн олон жилийн хугацаанд өсөж тэлээгүй гол үндсэн шалтгаан би бас энэ нэг байна гэж хараад байгаа юм. Нэг талдаа олон улсын нийтлэг жишгийг аваад үзэхээр эдийн засгийн өсөлт болоод угаасаа тухайн тэр даатгалын салбарын өсөлт хөгжил, банкны салбарын өсөлт хөгжил угаасаа хамтдаа цуг явж байдаг. Манайд  нэг талдаа банкны салбарын өсөлт нь хэтэрхий их яваад нэг талдаа монопол байдалтай байгаад байдаг, эргээд магадгүй, манайх энэ 43 их наядын эдийн засагтай гээд аваад үзэх юм ДНБ маань нэг, 12-13 тэрбум долларын хэмжээнд л нэг сүүлийн 10 гаруй жилийн хугацаанд эргэлдсэн гэж авч үзэх юм бол цаашдаа өөрөө энэ эдийн засаг өөрөө бас нэг өсөж тэлэх, томрох, эргээд магадгүй, манай бас энэ гаднын олон том том төсөл хөтөлбөрүүд, бизнес хөрөнгө оруулалтууд орж ирэхэд тухайн тэр бизнесийн болоод үйл ажиллагааны эрсдэлийг нь даах боломж, болзол бас үүгээр давхар даатгалын хүрээнд бүрдэнэ гэж  харж байгаа. 
Тэгэхээр өөрөө том макро эдийн засгийнхаа түвшинд эдийн засаг бас нэг томрох, тэлэх энэ боломж бололцоо бас энэ хүрээнд бүрдэнэ ээ гэж харж байгаа. Бид нар энэ хуулийн төслийг мэдээж бас нэг энэ иргэдээс ирсэн хүсэлт, санал болоод хувийн хэвшлийнхний саналын үндсэн дээр, тэр дундаа мэргэжлийн холбоодтой хамтарч бас СЗХ-той бас хамтарч энэ хуулийн төслийг боловсруулсан. Тэгээд саяын тэр яг даатгалын байгууллагын хэдэн хувьд тодорхой энэ үйлчилгээг үзүүлэх ч гэдэг юм уу, тодорхой нарийн мэдээллийн талаас манай даатгалын холбооныхон СЗХ-ныхон бас нэмэлт мэдээлэл өгөөч.

Х.Булгантуяа: 7 номерын микрофоныг өгье, ажлын хэсгийн.

Бүгдэд нь өдрийн мэнд хүргэе. Батжаргал Монголын даатгалын холбооны гүйцэтгэх захирал.

1 дүгээрт, олон улсад энэ даатгалын баталгааг түгээмэл хэрэглэж байгаа. Дэлхийн банкны 2017 оны судалгаа дээр хөгжиж байгаа болон хөгжсөн орнуудын 80 гаруй хувь нь даатгалын баталгааг банкны баталгаа, хадгаламжийн сертификат, бондтой адилтгаж үзэж байгаа. Ер нь даатгал нөгөө баталгаа, барьцааны үүргийг зарчмаараа хэрэгжүүлдэг ийм бүтээгдэхүүн санхүүгийн бүтээгдэхүүн. Нөгөө талаар саяхан бид нар Энэтхэг болон Солонгос бусад орнуудын туршлагуудыг судалж байгаа. Энэ дээр СЗХ-ноос төлбөрийн чадварын шалгуур үзүүлэлттэй холбоотойгоор тодорхой шалгууруудыг нь тавих ийм мэдээж зохицуулалтын журмуудыг түрүүлж гаргах ёстой хуулийг дагаад.

 2 дугаарт, даатгалын компаниуд бид нар банкнууд дээр гаргасан өнгөрсөн 5 жил, 6 жилийн банкин дээр гаргасан баталгаануудын үр дүн, түүнээс тендер шалгарсан болон улсад орлого болгосон бүх тоон мэдээлэл дээрээ ажиллаад үзэхэд бол даатгалын компаниуд нэг 2-3 баталгаанд зориулж тавьж байгаа мөнгөний 2-3 хувиар бид нар хураамж тооцоолох боломжтой байгаа. Энэ хураамжийн цаана нөөц сан, үйл ажиллагааны зардал, мэдээж тодорхой бизнесийн байгууллага учраас тодорхой хэмжээний ашиг гэсэн ийм 3 бүрдэл хэсгээс энэ тооцооллыг хийсэн байгаа. Өшөө нарийн судалгааг бид нар дахиж гүнзгийрүүлж бид нар энэ Санхүүгийн зохицуулах хороотой хийнэ.

Тэр мэдээллийн сангийн асуудал маш чухал. Үүн дээр хэрвээ даатгалын баталгаа бол банкны баталгаанаас арай өөр, яагаад гэхээр банк баталгаа гаргачхаад тэр төсөл хэрэгжих эсэх нь банканд ний нуугүй хэлэхэд ямар ч хамаагүй. Даатгалын компаниудын хувьд энэ төсөл хэрэгжих нь бол даатгалын компанид маш чухал. Яагаад гэвэл даатгалын томоохон баталгаанаас болоод томоохон хохирол гарах вий гэж үзнэ. Тийм учраас урьдчилгаа Андройтинг буюу урьдчилж нөгөө эрсдэлийн шинжилгээ гэвэл бид нар маш сайн хийнэ. Тухайн байгууллагын үйл ажиллагаа болон өмнө гүйцэтгэж байсан ажлуудын нөгөө гүйцэтгэл ямар байсан юм, тэр болгон дээрээ, дээрээс нь зээлжих зэрэглэл нь ямар байгаа юм, ажиллах хүч, тухайн байгууллагын үйл ажиллагааны чадавх нь хэр юм гэдэг маш олон төрлийн ийм шалгууруудаар даатгалын баталгаа гаргадаг. Тэгэхээр ийм ажиллагаа урьдчилж хийгдэх учраас харьцангуй бараг тендерт оролцож байгаа компаниуд эрүүлжих ийм боломжуудыг бас нөгөө талдаа бий болгоно гэж харж байгаа.

Бид нарын тооцсоноор нэг 2-3 хувийн хураамж авах байх, баталгаанд тавьж байгаа дүнгийн. Олон улсад 3-4 хувь, зарим томоохон тендерүүд дээр бас нэмэгдээд явах ийм боломжтой байгаа. Өчигдөр бид нар Солонгосын хамгийн том баталгааны даатгалыг хэрэгжүүлж байгаа компанийн туршлагыг сонсож бас семинар хийлээ. Тэр улсуудын гол зөвлөж байгаа асуудал ерөөсөө энэ хууль тогтоомж талдаа дэмжлэг байвал үүнийг даатгалын компаниуд угаасаа хийдэг ээ. Тэгээд энэ Солонгос бол 1970 оноос хойш хийж байгаад, сүүлийн үед бүр нэлээн идэвхтэй болчихсон, эдийн засагтаа маш том, эрүүлжих ийм боломжийг бий болгодог, нөгөө талдаа худалдааны санхүүжилтийн нэмэлт өртгийг бууруулах ийм нийгэм, эдийн засагт аягүй томоохон ийм үр дүнтэй бас санхүүгийн хэрэгсэл гэж үзэж дүгнэж байгаа. 
Х.Булгантуяа: 1 номерын микрофоныг, ажлын хэсгийн нэмж өгье. 1 номер.

Сайн байцгаана уу, та бүхэнд өдрийн мэнд хүргэе. Даатгалын холбооны удирдах зөвлөлийн гишүүн Батзул байна. 
Батжаргал гишүүний асуусан мэдээллийн сангийн тал дээр нэг зүйл нэмээд Батжаргал захирлын хэлсэн дээр нэмээд тодруулчихъя. Монголын даатгалын компаниуд, тео гээд блокчэйнд суурилсан Монгол залуучуудын хийсэн платформ дээр мэдээллийн сангийн, дундын тийм блокчэйнд суурилсан сангийн дата бааз үүсгэхээр ажлаа эхлээд гэрээ зураад явж байгаа. Энэ нь орсноор бид нар тухайн гүйцэтгэгч компани дээр Скорын оноо юу гээд тэндээсээ хамаараад өндөр оноотой бол бүр барьцаа юу шаардлагагүйгээр богино хугацаанд баталгааг нь гаргаад өгөх мөн тендер захиалагч нар байна, тэндээс бас тэр мэдээллийн сангаас гүйцэтгэгч нарыг харж, мөн гүйцэтгэгчээ шалгаруулах гэж нэг олон тийм давуу талууд бас бий болох юм.

Х.Булгантуяа: Ажлын хэсгийн 2 номерын микрофон нэмэх юм уу, тийм ээ. 2 номерын микрофон.
Сайн байцгаана уу. СЗХ Батболд. Сая Батжаргал захирал Монголын даатгалын албаны Удирдах зөвлөлөөс хэлсэн юун дээр нэмэлт бас юм хэлье. Өөрөөр хэлбэл даатгалын компаниудын эрсдэл даах чадавхыг тооцдог төлбөрийн чадварын журам гэж байдаг, СЗХ-оос баталж, мөрдүүлж ажиллаж байгаа. Энэхүү хуулийн төсөл хэрэгжээд ирснээр холбогдох тэр журмууд дээр өөрчлөлт орно. Ингэснээрээ даатгалын компаниуд хэдий хэмжээний хөрөнгөтэйгөөр даатгалын баталгаанд оролцох вэ гэдэг тэр төлбөрийн чадвар, эрсдэл даах чадварынх нь журмыг нь бий болгох бололцоотой байгаа, бололцоотой энэ журмын зохицуулалтыг нь бий болгож өгнө гэсэн үг. 
Х.Булгантуяа: Гишүүд асуулт асууж, хариулт авч дууслаа.

 Үг хэлэх гишүүд байна уу. Батжаргал гишүүнээр тасалъя, Амартүвшин гишүүн.

Г.Амартүвшин: Баярлалаа. Төрийн болон орон нутгийн тендерт оролцож байгаа компаниуд зөвхөн банкны баталгаа биш, даатгалын шинэ хэрэгсэл хэрэглэх сонголт нь бий болж байгаа нь сайн. Гэхдээ бид нар нэг юмыг санах хэрэгтэй, жишээлбэл системийн том 5 банкнуудын актив бүгд 1 их наяд төгрөг гараад явчихсан том активтай банкнууд шүү дээ. Эд нарын эрсдэл даах чадвар шал өөр түвшинд байгаа. Хамгийн том даатгалын компанийн нийт хөрөнгө нь нэг 38 тэрбум байна уу. Нөөц сан нь нэг, 18-20 тэрбум төгрөг л байгаа. 
Тэгэхээр мэдээж хэрэг жижиг юу гэдэг юм, тендер, цэцэрлэг, сургуулиуд тиймэрхүү юманд оролцоод тендерийн баталгааг гаргахад даатгалын компани нь асуудалгүй байх. Их том хэмжээний тендерт даатгалын компаниудад тэр их эрсдэлийг дангаараа авч явах тийм чадвар хараахан байхгүй байх гэж бодож байгаа. Тийм болохоор энэ дээр бас СЗХ ч гэсэн анхаарах хэрэгтэй. Яагаад вэ гэвэл даатгалын компаниуд чинь нөгөө шимтгэлээ хөөгөөд хэт том, үмхээд эрсдэл өөр дээрээ хүлээгээд, тэгээд яг даатгалын тохиолдол болонгуут нөгөө төлбөрөө даатгалынхаа гэрээний дагуу нөхөн төлбөрөө хийж чадахгүй тийм нөхцөлд хүрэх вий дээ гэсэн бас нэг эрсдэл байгаа гэж харж байна л даа. Тэгэхээр энэ дээр бас тодорхой хэмжээний хязгаарыг нь тогтоох хэрэгтэй байх, СЗХ.

Тендер зарлаж байгаа субъект нь ч гэсэн энэ дээр бас нэлээн мэдээлэлтэй, мэдлэгтэй байж банкны баталгаа шаардах уу, аль эсвэл даатгалын компанийн баталгааг хүлээж авах уу гэдэг дээр бас зөв шийдвэр гаргах тийм чадвартай байх чухал байх гэж бодож байгаа. 
Х.Булгантуяа: Амартүвшин гишүүн үг хэллээ. Батжаргал гишүүн.

Ж.Батжаргал: Энэ тэр дагуулж орж ирж байгаа даатгалын хууль дээр анзаарах ёстой болов уу гэж би бодоод байгаа юм. Энэ даатгалын байгууллагууд ер нь ямар хэмжээнд баталгаа гаргах вэ гэдэг юмыг бид зохицуулж өгч байж цаашид энэ том төслүүд ч гэдэг юм уу, бүтээн байгуулалтын ажлуудад эргээд бас эрсдэл юм уу үүсвэл хариуцлага нь тодорхой байх тухай асуудал байх болов уу гэж ингэж хараад байна. Тийм учраас энэ тал дээр нэг анхаарах ёстой байх гэж.

2 дахь хэлмээр байгаа зүйл, энэ мэдээллийн асуудлаа нэлээн зөв болгохгүй бол банкны системтэйгээ, даатгалын системтэйгээ энэ компаниудынхаа үйл ажиллагаа гүйцэтгэл юман дээр хяналт тавьдаг энэ барилгын яам байдаг юм уу, эд нарын хоорондын мэдээллийн уялдаан дээр тулгуурлаж, бас энэ асуудлыг батлан дааж байгаа улсууд шийдэл, үнэлгээ, юмнуудаа хийхэд нэлээн бодитой байх бололцоог нь хангасан ийм систем хөгжүүлэлтээ бид хийх ёстой. Үүнийг эрх зүйн зохицуулалтынх нь хүрээнд бас анхаарах ёстой болов уу гэсэн ийм саналтай байна.

Х.Булгантуяа: Гишүүд үг хэлж дууслаа.

УИХ-ын гишүүн Г.Тэмүүлэн, Ж.Бат-Эрдэнэ, Л.Мөнхбаатар нараас өргөн мэдүүлсэн Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төслийг хэлэлцэхийг дэмжье гэсэн саналаар санал хураалт явуулъя. 
Санал хураалт. 

54,5 хувийн саналаар дэмжигдлээ.

Хуулийн төслүүдийг хэлэлцсэн талаар Байнгын хорооноос гарах санал, дүгнэлтийг нэгдсэн хуралдаанд УИХ-ын гишүүн Амартүвшин гишүүн унших уу, Батжаргал гишүүн, УИХ-ын гишүүн Батжаргал гишүүн танилцуулна.

Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд нэмэлт оруулах тухай болон хамт өргөн мэдүүлсэн Даатгалын тухай хуульд нэмэлт оруулах тухай хуулийн төслүүдийг хэлэлцэж дууслаа. 
Байнгын хорооны хуралдаанаар хэлэлцэх асуудал дууссан тул хуралдаан хаасныг мэдэгдье.

Дууны бичлэгээс буулгасан:

ХУРАЛДААНЫ ТЭМДЭГЛЭЛ
ХӨТЛӨХ АЛБАНЫ ШИНЖЭЭЧ                                    П.ОЮУНГЭРЭЛ

